
KIRISH. 

O‘zbekiston Respublikasi Prezidenti Shavkat Mirziyoyev ta’kidlaganidek: 

“Ayni paytda xalqlar tarixida o‘ziga xos tub yangilanish davrlari borki, bunday 

zamonlarda muayyan millat dahosi, uning o‘zi salohiyatini namoyon etishga 

intilishi, yaratuvchanlik faoliyati eng yuksak cho‘qqilarga ko‘tariladi”1. Shu bilan 

birgalikda Renessans hodisasiga sabab bo‘lgan omillar va shart-sharoitlar, iqtisodiy 

va ijtimoiy hayotdagi o‘zgarishlarning bu jarayonga qanchalik turtki berganini 

tadqiq etish ham Uchinchi Renessans poydevorini yaratishda foydalanish muhim 

masalalardan biridir. Renessans davrini keltirib chiqargan omillar orasida buyuk 

allomalar dahosining shakllanishi masalalari ham ahamiyatga molik bo‘lib, shu 

kontekstda Yusuf Xos Hojib ma’naviy merosini o‘rganish ham bugungi kundagi 

ilmiy muammolardan biridir. Renessans davrini o‘rganish fanlararo integratsiyani 

talab qiladi. Bir vaqtning o‘zida iqtisodiyot, madaniyat, ma’naviy hayot va siyosiy 

jabhadagi o‘zgarishlar, shu bilan birgalikda aniq va tabiiy fanlar, falsafa va adabiyot 

kabi fundamental fan sohalaridagi yangiliklar, ularning mohiyatini ilmiy jihatdan 

tatbiq etish g‘oyatda keng ko‘lamli tadqiqotlarni taqozo etadi. Shu bilan birgalikda 

falsafaning metodologik funktsiyasidan kelib chiqib, yuqoridagilarning barchasini 

umumlashtirgan holda xulosalar chiqarish mumkin. 

MUHOKAMA VA NATIJALAR.  

Markaziy Osiyodagi ilk Renessansning katalizatori nimada edi? Juda 

ko‘pchilik olimlar bu borada yakdil fikrda bo‘lib, islom dinining taraqqiyoti va 

uning bunyodkorlik mohiyati keng doiradagi taraqqiyotga sabab bo‘lganligini 

 
1 Ш.Мирзиёев. Янги Ўзбекистон стратегияси. – Тошкент: “Ўзбекистон”, 2021. – Б. 5. 

ta’kidlaydi. Ma’lumki, jamiyat hayotining bir maromda kechishi, insonlarni safarbar 

qilish va ularni buyuk yaratuvchanlik yo‘lida birlashtirish uchun mafkura kerak. 

Islom o‘z davrida ana shunday mafkura vazifasini bajardi. Islom dini arkonlari 

Yevroosiyoning katta  mintaqasida universal madaniy muhit yaratdi. Tarixchi olim 

Georgiy Mirskiy ta’kidlaganidek, islom sivilizatsiyasi turli tarixiy taqdir, madaniyat, 

mentalitet va an’analarga ega insonlarni birlashtirgan 2. Tarixchi olim Georgiy 

Mirskiy ta’kidlaganidek, islom sivilizatsiyasi turli tarixiy taqdir, madaniyat, 

mentalitet va an’analarga ega insonlarni birlashtirgan. Shu bilan birga islom dini 

diniy va dunyoviy fanlar hamda din va dunyoviylik o‘rtasidagi uyg‘unlikni 

ta’minlab, jamiyatning normal hayot kechirishiga sabab bo‘ldi 3. 

Yusuf Xos Hojib ijodiy merosidan bugungi kunda foydalanish zarur bo‘lgan 

qismlaridan biri ilmni to‘g‘ri yo‘lga sarflash, uni jamiyat va davlat manfaatlari 

yo‘lida ishlatish masalasidir. Ma’lumki, ilmni qanchalik ulug‘lamaylik, insoniyat 

manfaatlari yo‘lida ishlatmas ekan, bu halokatli oqibatlarni keltirib chiqaradi. 

Masalan, yer yuzidagi eng katta insoniy fojeani keltirib chiqargan Yaponiyaning 

Nagasaki va Xirosima shaharlari osmonidan portlagan atom bombalaridir. Albatta, 

mana shunday qirg‘ibarot qurollarni ham olimlar, ilm ahli o‘ylab topgan. Bugungi 

kunda O‘zbekistonda ilm-fanga davlat darajasida e’tibor kuchli. Informatsion 

texnologiyalar, tabiiy fanlar sohasida katta-katta imkoniyatlar mavjud. Ana shu 

imkoniyatlardan foydalanib, jamiyatimiz a’zolariga zarar yetkazish hollari ham 

uchrab turibdi. Misol uchun, internet tarmog‘idagi veb-saytlarni buzib kirish, bank 

hisob raqamidagi pullarni o‘g‘irlash ma’lum bir bilim va ko‘nikma talab etadi. Lekin 

bunday kompetentsiyalar jamiyat va davlat manfaatlariga zid bo‘lib, insonni ham 

tubanlikka yetaklaydi. Yusuf Xos Hojib yozganidek: 

Ko‘zi to‘q kerak ham nomusli olim, 

Hushyor bo‘lgan yana sohibi bilim 4. 

Yangi O‘zbekiston taraqqiyotiga tushov bo‘layotgan muammolardan biri 

korruptsiya masalasidir. O‘zbekistonda korruptsiyaga qarshi kurash davlat siyosati 

darajasiga chiqqan masalalardan biridir. Shu bois “Korrupsiyaga qarshi kurash 

to‘g‘risida”gi Qonun qabul qilindi. Unga asosan: “Korrupsiya -  shaxsning o‘z 

mansab yoki xizmat mavqeidan shaxsiy manfaatlarini yoxud o‘zga shaxslarning 

manfaatlarini ko‘zlab moddiy yoki nomoddiy naf olish maqsadida qonunga xilof 

ravishda foydalanishi, xuddi shuningdek bunday nafni qonunga xilof ravishda 

taqdim etish”5, deb belgilangan. Shu bilan birgalikda korruptsiyaga qarshi kurash 

bo‘yicha milliy kengash va doimiy asosda faoliyat ko‘rsatadigan korruptsiyaga 

qarshi kurashish agentligi faoliyati yo‘lga qo‘yildi6. Shunga qaramasdan korruptsiya 

ijtimoiy hodisa sifatida jamiyat hayotining turli sohalarida keng namoyon 

bo‘lmoqda. Misol uchun, 2021 yilda “Korrupsiyaga oid jinoyatlar oqibatida davlat 

 
2 Мирский Георгий. “Исламская цивилизация в глобализирующемся мире” Россия и мусульманский мир, no. 

12, 2004, pp. 126-144. 
3 Солтанова Н.Б. Ренессанс Востока – научная база Запада. American Scicntific Journal. № 52/2021. – С. 9. 
4 Қутадғу билиг: (Билим саодати)/ Юсуф Хос Ҳожиб, Абдуҳамид Пардаев табдили. – Тошкент: Янги аср 

авлоди, 2016. – Б. 248. 
5 https://lex.uz/docs/3088008 
6 https://anticorruption.uz/uzc/item/about 

va jamiyat manfaatlariga 2020 yilda 500 mlrd. 102 mln. so‘mlik moddiy zarar 

yetkazilib, 355 mlrd so‘m yoki 71,0 foiz undirilgan bo‘lsa, 2021 yildagi moddiy 

zarar miqdori 1 trln. 282 mlrd.ni tashkil etib, 887 mlrd. so‘mi yoki 69,1 foizi 

undirilgan”7. Ko‘rinib turibdiki, jinoyat ishi ochilib, sud hukmi o‘qilgan 

korruptsiyaviy holatda ham odatda keltirilgan zararning katta qismi davlat 

byudjetiga qaytarilmay qoladi. Korrupsiya muammosining shaxs ma’naviy qiyofasi 

bilan bog‘liq ekanligini juda ko‘p olimlar tadqiq etgan. Rossiyalik faylasuf olim 

V.Gorbova ta’kidlaganidek: “Falsafiy va antropologik tahlil qilish orqali bu 

hodisaga kengroq qarash, bunda tarixiy va madaniy omillarni e’tiborga olish hamda 

jamiyat tomonidan qabul qilingan ijtimoiy norma va standartlar, an’ana va urf-

odatlarga chuqur kirib borish zarur”8. Bu borada bundan ming yil oldin Yusuf Hos 

Hojib tomonidan ilgari surilgan halollik kontseptsiyasi g‘oyatda muhim ahamiyatga 

egadir. Olim yozadi: 

 

Ko‘zi to‘q hech qachon olmagay pora, 

Pora olsa hojib, bek yuzi qora. 

Pora bilan ortga ketar har bir ish, 

Pora bilan barbod bitar har bir ish 9. 

Yusuf Xos Hojib ma’naviy merosidagi korruptsiyaga qarshi kurashga doir 

qarashlarini yoshlar orasida targ‘ib qilish, ular dunyoqarashining tarkibiy qismiga 

aylantirish g‘oyatda muhim vazifa bo‘lib turibdi. Alloma qayd etib o‘tganidek, 

poraxo‘rlik shaxsga doir jinoyat emas. Yuqorida qayd etib o‘tilganidek, 

hukmdorning maslahatchisi pora olsa, nafaqat u, balki hukmdorning yuzi ham qora 

bo‘ladi. Buning oqibatida esa hokimiyatning obro‘sizlanishi, jamiyat a’zolarining 

ishonchsizligi va ijtimoiy beqarorlikning kelib chiqishi yuz berishi mumkin. Shu 

sababli ham Yusuf Xos Hojib davlat xizmatchisining ko‘zi to‘q bo‘lishga, 

hokimiyatni hurmat qilishiga va adolat bilan ish yuritishga chaqiradi. 

Alloma korrupsiyaning inson fojeasi ekanligiga e’tibor qaratib Oyto‘ldining 

o‘z o‘g‘li O‘gdulmishga nasihati tarzida quyidagilarni bayon etadi: 

Shamolday yugurar benomu nishon, 

O‘larman naf ko‘rmay bag‘rimda armon. 

Pora-tortiq bilan hal bo‘lmas ishim, 

Vo darig‘, korimga yo‘q yarar kishim 10. 

Diniy nuqtai nazardan pora – rishva ancha og‘ir gunohlardan biridir. Oyto‘ldi 

tilidan aytilgan afsus-nadomat – haqiqiy dunyoda muammolarni pora-tortiq bilan hal 

qilib bo‘lmasligi, buning asosida turgan masala esa ijtimoiy munosabatlarda 

ta’magirlikning saqlanib qolganidir. Ta’magirlikka o‘rgangan inson nafaqat 

 
7 https://anticorruption.uz/uzc/item/2022/03/10/agentlikning-2021-jildagi-faoliyati-natizhalariga-bagishlangan-

matbuot-anzhumani-bolib-otdi 
8 Горбова В.В. Философско-антропологические измерия коррупции. Автореф. дисс. филсоф.наук. 

Вороножен, 2016. – С. 11. 
9 Қутадғу билиг: (Билим саодати)/ Юсуф Хос Ҳожиб, Абдуҳамид Пардаев табдили. – Тошкент: Янги аср 

авлоди, 2016. – Б. 248. 
10 Қутадғу билиг: (Билим саодати)/ Юсуф Хос Ҳожиб, Абдуҳамид Пардаев табдили. –Тошкент, Янги аср 

авлоди, 2016. – Б. 133. 

gunohga botadi, balki Alloh oldidagi o‘z qarzini unutadi, barcha narsani pulga sotib 

olish ruhiyatiga moslashib qoladi. Shu sababli alloma poraxo‘rlikni afsus va 

nadomat bilan yodga oladi. Davlat xizmatchisining axloqiy-ma’naviy qiyofasi 

xususida mushohada yuritib, ikki yomon sifatlardan biri (birinchisi sir saqlay 

olmaslik) poraxo‘rlikdir, deb aytadi. Hukmdor atrofida yurgan amaldorlar o‘z 

mavqeidan past niyatlarda foydalanmasligi lozimligini uqtiradi. Ma’lumki, 

hokimiyat harakati uning institutlari yordamida faoliyat ko‘rsatadi. Institutlar 

faoliyatiga esa ma’lum bir shaxslar rahbarlik qiladi. Shu sababli hukmdor yoki xalq 

tomonidan ishonch bilirilgan rahbarlar xalq va hokimiyat o‘rtasidagi to‘siq emas, 

ko‘prik bo‘lishi kerak. Yusuf Xos Hojib bu kontseptual yondashuvni bunday 

ifodalaydi: 

Pora olmay qilsa barcha ishini, 

Bekka yaqin qilsa olis kishini. 

Ikki illat bo‘lsa kishida, malik, 

Buyurma unga ish, uzatma ilik. 

Xalq va hukumat ishonchini yo‘qotgan amaldorga ish buyurish, ya’ni ishonch 

bildirish, unga hurmat-ehtirom ko‘rsatish mumkin emas. Bu orqali jamiyat 

korruptsionerga ijtimoiy sanktsiyalarni qo‘llaydi, unga nisbatan nafrat va 

ishonchsizlik tuyg‘ularini izhor etadi. 

Yusuf Xos Hojibning amaldor hokimiyat bilan xalq o‘rtasidagi ko‘prik 

bo‘lishi kerak degan g‘oyasi, bugun O‘zbekistonda amal qilinayotgan davlatimiz 

rahbari tashabbusi bilan ishlab chiqilgan “Xalq davlat organlariga emas, davlat 

organlari xalqqa xizmat qiladigan vaqt keldi”11, – degan kontseptual fikrining 

falsafiy asosini tashkil qiladi. Bu boradagi muammolar ming yillar davomida 

jamoatchilikni qiynab kelganiga oid bugungi kunda ham misollar yetarli: “Rahbarlar 

muntazam ravishda xalq orasida bo‘lib, shaxsiy qabullar tashkil etishlari, joylardagi 

muammolarni hal qilishlari zarur. Bundan keyin joylardagi rahbarlar faoliyatiga 

birinchi navbatda ular boshqarayotgan hududdagi aholidan tushayotgan murojaatlar 

soni, ularning xalq ichida yurishi, mavjud muammolarning amaliy yechimiga qarab 

baho beriladi. Qisqa qilib aytganda, rahbarlarga xalqning o‘zi baho beradi”12. 

Xalq bilan muloqot mavzuini davom ettirib, alloma yozadi: 

Ulusga, lashkarga bosh bo‘lsang o‘zing, 

Halolu to‘g‘ri bo‘l ham o‘tkir ko‘zing. 

O‘zing hojib ersang, pora olmagin, 

Yetim, tul va qashshoq so‘zin tinglagin.13 

Jamiyat a’zolarining barcha qatlamlari ehtiyojlari, manfaatlari va orzu-

umidlari turlicha. Shular ichida ijtimoiy himoyaga muhtoj qatlamlar ham bor. 

Ko‘pincha ushbu muammolar qashshoqlik bilan bog‘liq holda namoyon bo‘ladi. 

Misol uchun, boquvchisi(eri)ni yo‘qotgan beva ayol farzandlarini moddiy jihatdan 

ta’minlash imkoniyatiga ega bo‘lmay qoladi. Chunki iqtisodiy ne’matlardan 

 
11 https://www.gazeta.uz/uz/2016/10/22/islohotlar/  
12 Ўша манба. 
13 Қутадғу билиг: (Билим саодати)/ Юсуф Хос Ҳожиб, Абдуҳамид Пардаев табдили. – Тошкент: Янги аср 

авлоди, 2016. – Б. 402. 

bahramand bo‘lishdagi notekislik sababli qashshoqlik uning farzandlariga ham 

o‘tadi. Bu esa ta’lim va tarbiya jarayonidagi murakkabliklarni keltirib chiqaradi. 

Oqibatda ijtimoiy qarama-qarshiliklar kengayishi, jamiyat va davlatning asoslariga 

zarar yetishi mumkin. Qayd etib o‘tish kerakki, hamma vaqtlarda ham ijtimoiy 

himoyaga muhtoj qatlamlar jamiyatning mutloq ko‘pchiligini tashkil qilmagan. 

Shunday ekan, bunday toifadagi kishilarga nisbatan alohida munosabat, g‘amxo‘rlik 

ko‘rsatish orqali avloddan avlodga o‘tib keladigan qashshoqlik zanjiriga barham 

berish mumkin. Davlat amaldori (hojib) esa bu borada hushyor bo‘lishi, muammoni 

o‘z vaqtida hal qilishi zarur. 

Korrupsiya ming yillar dlavomida yashab kelayotgan, ma’lum bir xalqda 

ma’lum bir shaklda namoyon bo‘ladigan salbiy ijtimoiy illatdir. Uning vaktsinasi 

ham har bir xalqning madaniyati va mentalitetidan kelib chiqib ishlab chiqilishi 

kerak. Yusuf Xos Hojib ma’naviy merosida aks etgan kontseptual ahamiyatga molik 

bo‘lgan qarashlar yoshlar o‘rtasida korruptsiyaga nisbatan toqatsizlik kayfiyatini 

shakllantirishda muhim ahamiyatga ega bo‘ladi. Yangi O‘zbekiston orzusini amalga 

oshirish va uni hayotga tatbiq etishda Yusuf Xos Hojib ma’naviy merosining qaysi 

jihatlaridan foydalanish mumkin? 

Birinchidan, Yusuf Xos Hojib shaxsiy namunasi bilan vatan va millat birligi 

uchun o‘z hayotini baxsh etgan insondir. “Qutadg‘u bilig” dostonining bosh 

qahramonlaridan biri Oyto‘ldi kabi hukmdor xizmatiga kirgan va umrini adolat bilan 

hokimiyatni boshqarishda yordam berish uchun sarflagan. Mazkur o‘rnak bo‘lgulik 

holatning bugungi kundagi ijtimoiy jarayonlardagi namunasi nimadan iborat bo‘lishi 

mumkin? Ma’lumki, globallashuv va axborotlashuv ta’sirida milliy madaniy 

chegaralar shiddat bilan yuvilib ketmoqda. Natijada milliy madaniyat va 

qadriyatlarga putur yetib, dunyo miqyosidagi yagona – kosmopolitik ahamiyatga 

ega bo‘lgan global madaniyat shakllanishi kuzatilmoqda. Dunyoni egallab olishga 

qaratilgan liberal g‘oyalarning qandaydir qora niyatli kuchlar tomonidan 

boshqarilishi haqidagi konspirologik nazariyalarga shubha bilan qaragan holda, 

iqtisodiy va madaniy aloqalar tobora kuchayib borayotganligini e’tirof etmasdan 

iloji yo‘q. Milliy madaniyatning yemirilib borishi natijasida esa milliy manfaat 

degan fundamental tushuncha ham o‘zining birlamchi ahamiyatini yo‘qotmoqda. 

Ma’lumki, milliy manfaat bu – davlat manfaatlari prizmasida namoyon bo‘ladigan 

jarayon. Bu esa o‘z-o‘zidan milliy davlatchilikka nisbatan hurmatsizlik, davlat 

rahbarlarini asossiz tanqid qilish, turli shubha va gumonlar orqali ularga 

ishonchsizlikni namoyon etishga olib kelayotgani kuzatilmoqda. Dunyo 

miqyosidagi axborot makonining teng huquqli sub’ekti bo‘lish uchun tegishli 

ma’lumotlarni o‘qish va o‘rganish, shaxs yoki jamoa tomonidan ma’lum bir 

ma’nodagi kontentni yaratish yetarlidir. Lekin axborot butkul moddiy xususiyatga 

ega emas. Shaxs axborot makonida qanchalik jo‘shqin faoliyat ko‘rsatmasin, baribir 

moddiy hayot bilan bog‘liq bo‘ladi. Uning miyasidagi axborotga javob beradigan 

neyronlar qabul qilingan uglevodlar, oqsillar hamda kislorod ta’sirida harakatlanadi. 

Buning uchun esa real voqelik bilan bog‘lanish, unda faol harakatlanishi zarur. Bu 

esa milliy manfaatlar orqali namoyon bo‘ladigan jarayondir. 

So‘nggi vaqtlarda global axborot makoni sub’ekti sifatida o‘z hukumati va 

xalqiga past nazar bilan qarash avj olgan. Bu esa yoshlarda huquqiy nigilizm, siyosiy 

jarayonlardan o‘zini chetga olish kabi salbiy xususiyatlarning shakllanishiga olib 

kelmoqda. Yusuf Xos Hojib hayotiy ibratining mohiyati ham shaxs qanchalik 

bilimdon bo‘lmasin, o‘zidan bilimi past bo‘lgan hukmdorlarga maslahat berishdan, 

ularni to‘g‘ri yo‘lga boshlashdan oriyat qilmasligi kerak. Ya’ni axborot makonidagi 

ijtimoiy faollik jamiyat va davlat manfaatlariga xizmat qilishi zarur. Ushbu g‘oya va 

uning zamirida yotgan allomaning fikrlari bugun yoshlarimiz uchun g‘oyatda zarur 

bo‘lgan ma’naviy ozuqani berishga qodirdir. O‘zbekiston Respublikasi Prezidenti 

Shavkat Mirziyoyev ta’kidlaganidek: “Eng muhimi, bunday ezgu fikr va intilishlar 

yon atrofdagi xalqlar va davlatlarga nisbatan asossiz da’volar yoki o‘z qobig‘iga 

o‘ralib olishga sabab bo‘ladigan protektsionizm va izolyutsionizm tamoyillaridan 

mutlaqo holidir”14. Hozirgi kunda dunyo miqyosida keskin qarama-qarshilik va 

to‘qnashuvlar yuz berib turgan bir sharoitda, milliy birlikni saqlash, yoshlarda 

fuqarolik pozitsiyasini kuchaytirish, ularning o‘z bilim va mahoratini Vatan yo‘lida 

sarflashga safarbar etish muhim vazifadir.  

Ikkinchidan, Yusuf Xos Hojib ma’naviy merosining gultoji bo‘lgan bilim 

kontseptsiyasi Uchinchi Renessans poydevorini yaratishda ma’naviy asoslardan biri 

bo‘lib xizmat qilishi mumkin. O‘zbekiston Respublikasi Prezidenti Shavkat 

Mirziyoyev bu haqda to‘xtalib shunday degan edi: “...yagona maqsadimiz – 

maktabgacha ta’lim va maktab ta’limi, oliy va o‘rta maxsus ta’limi hamda ilmiy-

madaniy muassasalarni Uchinchi Renessansning to‘rt uzviy xalqasiga, bog‘cha 

tarbiyachisi, maktab muallimi, professor-o‘qituvchilar va ilmiy-ijodiy 

ziyolilarimizni esa Yangi Uyg‘onish davrining to‘rt tanyach ustuniga aylantirishdan 

iborat”15. 

Bilimning ijtimoiy funktsiyasi – bunyodkorlik, jamiyatni jipslashtirish va 

taraqqiyot jarayonidagi ustuvorligi bo‘yicha Yusuf Xos Hojib tomonidan bayon 

etilgan sodda va xalqona baytlardan yosh avlodga motivatsiya berishda unumli 

foydalanish mumkin. Bilimsiz insonni hayvonga tenglashtirgan alloma bu yo‘lda 

inson zoti hech qachon to‘xtamasligi kerakligi, dunyoning sir-sinoatlarini aniqlash, 

mavjud muammolarga oqilona yechim topish uchun aynan bilim egallash zarurligini 

qayta-qayta uqtirib o‘tgan. Shu bilan birgalikda Yusuf Xos Hojib nazarida bilimli 

inson – ustoz jamiyatda har qanday martaba va lavozimdan ulug‘dir. Shu sababli 

bo‘lsa kerak, Yusuf Xos Hojib adabiy merosidan joy olgan qahramonlarning 

aksariyati, garchi ular buyuk hukmdorlar bo‘lsa ham bilimli insonlar – olimlardan 

yordam so‘rashdan uyalmaydi. Hokimiyat barqarorligining kaliti ham bilimdadir, 

shuning uchun ham barcha olim ahlining ortidan ergashishi kerak degan xulosaga 

keladi.  

Davlatimiz rahnamoligida yoshlarning bilim olishga berilayotgan e’tibor o‘z 

natijasini ko‘rsatdi. “Yuksalish” umummilliy harakati tomonidan tayyorlangan 

“O‘zbekistonda 2017-2021 yillarda rivojlantirishning beshta ustuvor yo‘nalishi 

 
14 Ш.Мирзиёев. Янги Ўзбекистон стратегияси. – Тошкент, “Ўзбекистон”, 2021. – Б. 19. 
15 Ш.Мирзиёев. Янги Ўзбекистон стратегияси. – Тошкент, “Ўзбекистон”, 2021. – Б. 57. 

bo‘yicha Harakatlar strategiyasi natijalari” deb nomlangan byulletenda qayd 

etilishicha, 2018 yilda xalqaro fan olimpiadalarida 8 ta medal kiritilgan bo‘lsa, 2019 

yilda 13 ta, 2020 yilda esa 25 ta medalь qo‘lga kiritilgan16. Ushbu yutuqlarni 

mustahkamlash, ma’rifatning jamiyat a’zolarining barchasi uchun ham qadriyat 

darajasiga ko‘tarish uchun alloma asarlariga murojaat qilish, uning bilim haqidagi 

dono so‘zlaridan shiorlar va chaqiriqlar tayyorlashda foydalanish mumkin. Yusuf 

Xos Hojib ijodidagi o‘ta samimiylik, xalqchillik va ommaboplik natijasida 

allomaning purma’no g‘oyalari jamiyatning turli qatlamlari orasida tezda yoyilishi 

aniq. 

Uchinchidan, Yusuf Xos Hojib falsafiy merosidan bugungi kundagi o‘tkir 

muammo – jamiyatdagi mavjud diniy qutblashuvni bartaraf etishda foydalanish 

mumkin. Ijtimoiy qutblashuv (polyarizatsiya) iqtisodiy, madaniy va boshqa 

mansublikdan kelib chiqib jamiyat a’zolari o‘rtasida qarama-qarshilikning kelib 

chiqishidir. Bu haqda to‘xtalib Shavkat Mirziyoyev shunday deydi: “Umuman, 

jamiyatdagi muammo va mojarolarning uzoq vaqt mobaynida hal etilmay qolishi, 

qonunsizlikning avjiga chiqishi, inson huquqlarini mensimaslik va ularning poymol 

etilishi, fuqarolarning faol ijtimoiy-iqtisodiy hayotdan chetda qolishi, etnik kelib 

chiqishi yoki milliy-diniy sabablar bo‘yicha kamsitilishi kabi illatlar bir bo‘lib, 

g‘oya va qarashlarning salbiy tomonga o‘zgarib ketishi va alamzadalik kayfiyatining 

ekstremistik harakatlarga aylanishiga sabab bo‘layotgani kuzatilmoqda”17. 

O‘zbekiston tarixida islom dinining juda katta o‘rni bo‘lgani, ilk Renessansga aynan 

islom dini va arab tili asos bo‘lib xizmat qilgani xususida yuqoridagi fasllarda 

batafsil to‘xtalib o‘tdik. Sovet hokimiyati yillarida olib borilgan ateistik siyosat 

natijasida jamiyat a’zolarining ma’lum bir qismi dindan uzoq tutildi. Mustaqillik 

yillarida esa berilgan imkoniyatlar natijasida jamiyat diniy uyg‘onish davrini 

boshidan kechirdi. Turli xil omillar – diniy ekstremizm, tashqi geosiyosiy 

tebranishlar sabab O‘zbekistonda islom dinining rivoji bir tekisda kechayotgani 

yo‘q. Yangi O‘zbekistonda diniy erkinliklar bir muncha kengaytirildi, yangi diniy 

ta’lim muassasalari ochildi, axborot makonidan diniy kontent bir necha yuz 

barobarga ko‘paydi. Mana shunday sharoitda islom diniga e’tiqod qiluvchilar o‘z 

qarashlarini boshqalarga majburan singdirish, ateistik dunyoqarashga ega insonlar 

esa dindorlarni kamsitishga bo‘lgan urinishlari tobora yaqqol namoyon bo‘lmoqda. 

Diniy liboslarni kiyish, ta’lim muassasalarida yigit va qizlarning birgalikda o‘qishi 

kabi masalalarda qutblashuv, ayniqsa, keskin tus olmoqda. Qayd etib o‘tish kerakki, 

O‘zbekistonda aholining diniy qarashlari bo‘yicha fundamental xususiyatga ega 

bo‘lgan keng ko‘lamli sotsiologik tadqiqotlar olib borilmagani sababli bu boradagi 

aholi salmog‘i haqida gapirish qiyin. Faqatgina ijtimoiy tarmoqlardagi qarama- 

qarshiliklarning kontent tahliligina bu borada dastlabki xulosalarni chiqarishga 

imkon beradi. 

 
16 Ўзбекистонда 2017-2021 йилларда риворжлантиришнинг бешта устувор йўналиши бўйича Ҳаракатлар 

стратегияси натижалари. Бюллетень. Лойиҳа раҳбари Ш.Асадов ва бошқалар. – Тошкент, Бактира пресс. 

2021. – Б. 103. 
17 Ш.Мирзиёев. Янги Ўзбекистон стратегияси. – Тошкент, Ўзбекистон, 2021. – Б. 400. 

Yusuf Xos Hojib bundan ming yil avval – diniy va dunyoviy qarashlar uyg‘un 

holda mavjud bo‘lgan, islom dini jamiyat taraqqiyotiga to‘siq emas, balki unga turtki 

bo‘lgan davrda yashab ijod qildi. Shu bilan birga dunyoviy bilimlarni o‘rganish, 

olamni ilmiy anglashni o‘z asarlarida targ‘ib qildi – ana shunday shaxslar 

hukmdorning oldida kamarbasta bo‘lishi kerakligi haqidagi o‘zining 

kontseptsiyasini yaratdi. Bugungi kundagi diniy qarashlardan kelib chiqib 

qutblashuvda ana shu bag‘rikenglik, hamjihatlik va diniy tolerantlik g‘oyalari 

dolzarb ahamiyatga ega bo‘lib turibdi. Alloma ilmiy-falsafiy merosi, unda bayon 

etilgan kontseptual qarashlarni chuqur ilmiy o‘rganish va targ‘ib qilish orqali Yangi 

O‘zbekistonni barpo etish hamda Uchinchi Renessans poydevorini yaratish 

jarayoniga ijobiy ta’sir ko‘rsatish istiqbollari mavjud. 

XULOSA. 

Yuqoridagilardan kelib chiqib, quyidagilarni xulosa qilish mumkin: 

Birinchidan, ilk Renessans davri uchun xalqlarning yagona madaniy muhitga 

birlashtirgan omil arab tili bo‘lgan bo‘lsa, bugungi kunda dunyo miqyosida ingliz 

tili ilg‘or ilmiy kashfiyotlar va ixtirolar tiliga aylangan. Uchinchi Renessans 

poydevorini yaratishda ushbu omilga alohida e’tibor qaratish orqali ilm-fanda 

yuksak natijalarga erishish mumkin. 

Ikkinchidan, Yusuf Xos Hojib bilimdon kishi el-yurt sarvaridir, barcha 

muammolarni hal qilishning yo‘li ilmdir, degan kontseptual fikrni ilgari suradi. Bu 

esa bugungi kundagi global, lokal va milliy darajadagi taraqqiyotimizga to‘siq bo‘lib 

turgan muammmolarni ilmiy yo‘l bilan hal qilish zarurligini yana bir bor uqtiradi.  

Uchinchidan, Yangi O‘zbekiston rivojiga eng katta to‘siq korruptsiyadir. 

Yusuf Xos Hojib falsafiy merosida korruptsiyaga qarshi kurash masalalari ham 

yoritilgan bo‘lib, alloma pora olgan bekning yuzi qora bo‘lishi haqida ogohlantiradi 

va ta’magirlikning jamiyat taraqqiyotiga to‘siq ekanini uqtirib o‘tadi. 

To‘rtinchidan, Yangi O‘zbekistondagi “Xalq davlat organlariga emas, davlat 

organlari xalqqa xizmat qilishi kerak” degan g‘oyaning falsafiy asosi “Qutadg‘u 

bilig” asarida keltirib o‘tilgan. 

Ulusga, lashkarga bosh bo‘lsang o‘zing, 

Halolu to‘g‘ri bo‘l, ham o‘tkir ko‘zing. 

O‘zing hojib ersang, pora olmagin, 

Yetim, tul va qashshoq so‘zin tinglagin 18. 

Yuqoridagi fikrlar orqali hukmdor o‘tkir ko‘zli – muammolarni o‘z vaqtida 

ko‘ra biladigan va jamiyatning barcha a’zolari bilan muloqotga kirishishga tayyor 

shaxs bo‘lishi keraligiga e’tibor qaratiladi. Bu esa davlat va jamiyat o‘rtasidagi 

munosabatlarni to‘g‘ri shakllantirishga ijobiy ta’sir ko‘rsatadigan g‘oyadir. 
 

  

 
18 Қутадғу билиг: (Билим саодати)/ Юсуф Хос Ҳожиб, Абдуҳамид Пардаев табдили. – Тошкент: Янги аср 

авлоди, 2016. – Б. 402. 

